
ABSTRAK 

 

Kajian ini menfokuskan kesantunan orang Melayu dalam majlis akad nikah 

menurut adat Perpatih (AP) dan adat Temenggung (AT) di beberapa daerah 

terpilih di negeri Perak, Negeri Sembilan, Melaka dan Johor. Tiga objektif  

utama ialah menghuraikan struktur luaran dan dalaman majlis akad nikah AP 

dan AT, menganalisis secara perbandingan kesantunan lisan dan bukan lisan 

dan juga membincangkan strategi kesantunan dalam sesi khutbah nikah. 

Pendekatan kualitatif telah digunakan dalam kajian ini, manakala kaedah 

kajian diimplimentasi menerusi kajian lapangan, pemerhatian, temu bual dan 

kepustakaan. Sejumlah 12 majlis akad nikah dari lima daerah yang 

mengamalkan AP dan AT telah dipilih bagi pengumpulan data primer. Data 

yang dikumpul dianalisis secara deskriptif serta diperkukuh dengan maklumat 

statistik subjektif. Model Kesantunan Bersepadu  yang dibina secara eklektik, 

hasil gabungan Model al-Ghazali, Za'ba, Tenas Effendy, Grice, Lakoff dan 

Leech dijadikan landasan dalam penganalisisan data. Analisis deskriptif 

menjelaskan terdapat titik persamaan, perbezaan serta keunikan dalam majlis 

akad nikah AP dan AT. Majlis akad nikah AP lebih menampakkan 

kerencaman dalam peraturan adat, kreativiti berpantun serta penggunaan 

peribahasa dibandingkan dengan adat Temenggung. Dapatan kajian turut 

menunjukkan terdapat aspek inovasi diterapkan dalam struktur dalaman, 

luaran, kesantunan lisan dan bukan lisan dengan motif menyesuaikannya 

dengan perkembangan semasa, manakala isi khutbah nikah pula menekankan 

nilai pendidikan dari sudut syariat, peraturan adat sosiobudaya dan cabaran 

dalam kehidupan berumahtangga. Kajian ini menyimpulkan bahawa konsep 

kesantunan dalam majlis akad nikah AP dan AT merupakan gabungan 

sosiobudaya Melayu dan syariat Islam, malah dalam menghadapi cabaran 

modenisasi, majlis akad nikah AP dan AT masih dapat mempertahankan ciri 

asal budaya Melayu daripada dicemari. Implikasi kajian menunjukkan betapa 

perlu orang Melayu memelihara dan menghayati kembali nilai dan budaya 

kesantunan yang telah mereka warisi kerana ia merupakan cerminan jati diri 

bangsa Melayu.   

MALAY POLITENESS IN PERPATIH AND TEMENGGUNG 

CUSTOMS  IN MARRIAGE SOLEMNIZATION  

CEREMONIES OF SELECTED DISTRICTS 

 

 

ABTRACT 

 

 

This study is focused on politeness in the Malay marriage solemnization 

ceremonies in Perpatih (AP) and Temenggung (AT) customs of selected 

districts in Perak, Negeri Sembilan, Melaka and Johor. The main objectives 

are to explain the internal and external structures of politeness in the AP and 

AT marriage solemnization ceremonies, to conduct a comparative analysis of 

politeness in verbal and nonverbal condition and to discuss strategies used in 

marriage sermon session.This study was conducted using qualitative approach 

and data was collected through field studies, observations, interviews and 

library research. A total of 12 marriage solemnization ceremonies of AP and 

AT from five districts were collected as primary data. Data collected was 

analyzed descriptively and supported by descriptive statistical information. 

Integrated Politeness Model was eclectically formed by integrating al-Ghazali 

Model, Za'ba, Tenas Effendy, Grice, Lakoff and Leech Politeness Model in 

analyzing the data. Descriptive analysis shows that there is similarities, 

differences and uniqueness in the marriage solemnization ceremonies of AP 

and AT. AP marriage solemnization ceremonies includes various compositions 

of sociocultural customs and regulations, as well as the use of proverbs  and 

the Malay poem (pantun) creatively as to compare with the Temenggung 

custom. The findings further show that there are characteristics of innovation 

and new values being applied in the structure of internal, external, verbal and 

nonverbal politeness in accordance with current trend. The content of the 

marriage sermon also emphasizes on the values of education in Islamic law, 

the rules of traditional law and the challenges of married life. Conclusions 

from the study show that the concept of politeness in the marriage 

solemnization ceremonies of the Malays AP and AT is a combination of 

Malay sociocultural and Islamic law. In facing the challenges of 

modernization, the marriage solemnization ceremony of AP and AT are still 

able to maintain their original values of Malay tradition. The implications of 

the study show that the Malays need to preserve and appreciate the values of 

politeness inherited since it is the reflection of Malay identity. 

BAB 1 

 

 

 

PENDAHULUAN 

 

 

 

1.1 Pengenalan 

 

Bab ini akan memfokuskan latar belakang kajian, permasalahan kajian, objektif 

kajian, soalan kajian, batasan kajian, kepentingan kajian dan definisi konsepsual. 

Dengan demikian diharap bab ini dapat memudahkan perbincangan dalam bab yang 

berikutnya.  

 

 

1.2 Latar Belakang Kajian 

 

Kesantunan merupakan bidang sosiolinguistik yang berkaitan dengan bahasa dan 

sosiobudaya  masyarakat di seluruh dunia. Kesantunan bahasa pula menunjukkan 

ketinggian mutu pemikir Melayu dalam kebijaksanaan menyusun kata yang halus dan 

bersopan. Konsep kesantunan berbahasa ini dapat dilihat daripada perspektif  

psikologi yang sering dikaitkan dengan pemikiran, perlakuan, peradaban dan 

keperibadian Melayu itu sendiri. Kepentingan budi bahasa dalam kehidupan orang 

Melayu begitu jelas dalam pantun tradisional Melayu berikut (Amat Juhari Moain, 

2001, ms. 286). 

Yang kurik itu kundi 

   Yang merah itu saga 

   Yang cantik itu budi 

   Yang indah itu bahasa. 

 

 

 

Pantun Melayu di atas diungkapkan semasa berbicara yang mencerminkan 

ketinggian akhlak dan budi bahasa dalam kehidupan sosial masyarakat. Ketinggian 

peribadi seseorang individu diukur melalui penggunaan bahasanya secara sopan dan 

sempurna seperti  melayani tetamu dengan baik, beradab dan halus tutur kata. 

Semasa berbicara seseorang itu perlu sesuaikan situasi dengan etika, adab dan nilai 

kesantunan yang patut dipatuhi supaya tidak menyinggung pihak yang mendengar.  

Nilai santun itu merangkumi budi bahasa  yang dikaitkan dengan tindakan dan 

perlakuan manusia yang ikhlas, jujur, benar, merendah diri, pemurah, suka 

menolong, berjasa dan berbakti.  

 

Perlakuan santun seseorang menunjukkan kejernihan fikiran, ketinggian nilai 

akhlak, budi bahasa dan kemurnian akal budi. Ketinggian peribadi seseorang 

individu diukur melalui penggunaan bahasanya secara sopan dan halus tutur kata. 

Semasa berbicara dalam situasi tertentu banyak etika, adab dan nila kesantunan yang 

patut diketahui supaya tidak menyinggung pihak yang mendengar (Mustafa Haji 

Daud, 1995, ms. 87-131). Terdapat banyak kajian tentang kesantunan berbahasa yang 

dipelopori oleh pengkaji-pengkaji terdahulu di dalam dan di luar negeri. Di Malaysia, 

kajian tentang kesantunan telah dipelopori oleh Za’ba (1950). Seterusnya, kajian 

tentang kesantunan dilakukan oleh ramai pengkaji seperti Asmah Haji Omar 

(1992), Abdul Mua’ti @ Zamri bin Ahmad (2002), Noriati A. Rashid (2005), Salinah 

Jaafar (2005), Nor Hashimah Jalaluddin (1994), Abdullah Yassin (1998) dan 

Jamaliah Ali (1997). Di Indonesia, pelopor kajian kesantunan berbahasa yang 

terkenal Tenas Effandy (2003). U.U Hamidy (2006) dan di Singapura Mohammad 

Ariff Ahmad telah mempelopori kebudayaan, adat dan kesantunan orang Melayu. 

Kajian di Timur oleh Mohammad Farghal dan Ahmad Borini (1997, ms. 84), iaitu 

“mengenai ajaran dan fahaman agama menentukan strategi berbahasa”. Di Jepun, 

kajian kesantunan bahasa dibuat oleh Osamu Mizutani (1997). Kesantunan bahasa 

menurut Osamu dipengaruhi oleh faktor agama,  kepercayaan, sistem nilai, budaya, 

sosial dan bahasa masyarakat yang diamalkan dalam lingkungan. 

 

Kemasukan Islam ke Tanah Melayu telah mengalami perubahan warisan 

kebudayaan  yang pesat dan Islam telah menjadi asas utama kebudayaan Melayu 

seperti yang telah dijelaskan dalam bahawa  adat dan kebudayaan orang Melayu harus 

sesuai dengan Islam dan didasarkan kepada ketentuan Allah S.W.T  seperti dalam 

ungkapan adat istiadat ‘bersendi syarak dan syarak bersendi kitabullah’ (Tenas 

Effendy, 2007, ms.17). Ini jelas menunjukkan nilai santun dan jati diri orang Melayu 

banyak terdapat dalam  ungkapan yang digunakan dalam masyarakat Melayu sebagai 

pedoman dalam kehidupan seperti syair,gurindam, seloka, pantun yang sering 

digunakan dalam upacara pernikahan, musyawarah dan permuafakatan. Namun, 


